
	АЛТАН ХУРГА

	 

	“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Бөхийн Бааст 

	 

	Зохиолч Б. Бааст 1921 онд Ховд аймгийн (одоогийн Баян-Өлгий) Алтанцөгц сумын нутагт малчин ард Бөхийн гэрт төржээ.

	Б. Бааст 1936 оноос уран зохиолын ажил сонирхон оролдож энэ завсар хүүхэд багачуудад зориулан өгүүллэг, үлгэр, шүлэг, домгийн «Хэрлэн цагаан талбай», «Хурга», «Хар мазаалай», «Гурван ишиг», «Чоно», «Бороо», «Утаа», «Халзан бухандай», «Хөөрдий», «Бушуу туулай» зэрэг ном хэвлүүлжээ.

	Мөн Зөвлөлт Холбоот Улсад зохиолч Б. Баастын хүүхдийн өгүүллэгүүдийг 1970 онд тусгай ном болгон хэвлэжээ.

	 

	 


АЛТАН ХУРГА

	Өгүүллэг

	 

	Хүү Орхонд

	 

	Нэг

	 

	Аравдугаар сарын эхээр Алтайн зарим нутагт цас унаж, сүрхий хүйтрэн өвлийн шинж орно. Гэтэл уулын бэлд, тариа ногоо, жимсийг нь хураасан урт хөндийд хар эрээн толбо дүүрсэн далавчтай улаан шар эрвээхэйнүүд хөөцөлдөн бүжиж байхыг би нүдээрээ үзсэн билээ.

	 

	 

	Хоёр

	 

	Тийм нутагтай ... гэдэг сум-нэгдлийн зоо техникч Насангийн бага сургуульд сурдаг хүү Ядмаа гэнэт алга болжээ. Ядмаа чухам хэдий үед алга болсныг хэзээ яаж мэдсэн вэ гэвэл шөнө орой болж, тэнгэр бүрхэн цас хаяж эхлэхэд Насангийн халтар хултар хүүхдүүд гадаа эрхэлж тоглохоо больж гэртээ орж ирээд, гар нүүрээ угаахчаа болж хоолоо идэхээр суужээ. Эх нь тус тусынх нь аяганд хоол аягалах үед нэг аяга илүү гарчээ.

	— Энэ хэний аяга вэ?

	Хүүхдүүд гайхан нэг нэгээ харж, хэн маань алга байна даа гэж нүд гүйлгэн харснаа, зүг зүгээс, 

	— Ядмаа алга!

	— Ядмаа ахын аяга байна!

	— Ах ер нь сургуулиас л лав ирсэн, тэгээд хаачсаныг бүү мэд! хэмээн шуугин, хахаж цацан өгүүлжээ.

	Хоёр намхан ширээ зэрэгцүүлэн тавьж түүнийг тойрон суугаад хоолоо идэж эхэлсэн ах дүү арваад хүүхдийн арай том хэд нь хоолоо орхиод Ядмааг эрэн зүг зүг гарч гүйлээ.

	Хүүхэд цаг сайхан шүү. Гэрээс гарсан хүүхдүүд зүг зүг рүү гүйлдэн айлуудаар ороод төдхөн

	— Ядмаа алга!

	— Ядмаа ах алга!

	— Ядмаа ахыг үзсэн хүн ер алга!

	— Айлуудын хүүхдүүд цөм байна! хэмээн уван цуван аахилж уухилан орж иржээ.

	— Энэ чинь ямар хаашаа юм болж байна!? гээд Насан өөрөө малгайгаа шүүрэн чүдэнз өвөрлөөд гарлаа.

	Хүүхдүүд хоолоо ёстой л идэхчээ болоод багачууд нь өдрийнхөө тоглоомын ядраа, оройнхоо хоолны халуун хоёрт цохигдон ундуй сундуй ойчиж, томчуул нь тэрхүү хувцастай хувцасгүй унтсан дүү нараа янзлан унтуулаад хичээлээ хийх нь хийж, хөлийн чимээ чагнан суух нь сууцгаана.

	Унтахаас бус цагт саах нийлэхийн хонь хурга нийлсэн мэт хэзээ ямагт хүүхэд багачуул нь шуугьж байдаг Насангийнх өнөө орой ийм анир чимээгүй байгааг хүмүүс ажсан бол ёстой л «эднийх өнөө шөнө юу болоо юм бэ?» гэж гайхмаар байлаа.

	Хүүхэд унтчихаж болох нөмөр хорго газар, унаж осолдохоор худаг, эрэг жалга, хагас дутуу барьсан хашаа байшин тэргүүнээр нэхэл нэгжил хийсэн Насан хэдэн хүн дагуулж цан цас болчихсон;

	— Алга шүү, энэ ямар хачин юм бэ? гэсээр орж ирэв.

	Эх нь тэвдэн нэг охиноо дагуулан гарч асар удсангүй хоёр хүүхэд дагуулан орж ирэв. Тэр хоёр хүүхэд ах дүү хоёр ажээ. Ёстой л, нэг янзаганы хоёр чих шиг дэлдгэнэсэн тэр хоёр жаал:

	— Алтан хурга алга болсон. Тэжээж тийм хөөрхөн болгож аваад түүнийг алдана гэдэг даанч тоогүй. Хамт явж түүнийг эрэлцэх нөхөд олдохгүй юм. Цас унаж хүйтэн болохоос өмнө ганцаар уул өөд явна. Намайг юу идэх вэ? Эр хүн юу боллоо гэж юунаас айх юм бэ? Би явна! гээд байсан. Өнөөдөр бямба гараг. Маргааш бүтэн сайн өдөр. Хичээлгүй өдөр гээд тэр лав уул өөд яваад өгсөн байх... гэж уралдан өгүүллээ.

	— Алтан хурга!..

	— Алтан хурга!..

	— Нээрээ тэр хурганы хойноос явснаас зайлсангүй!

	— Энэ харанхуй, шинэ цас орж байдаг. Тэр, хүн амьтангүй уул...

	— Ганц нялх хүүхдийг айлгах амьтан, юм энэ ууланд замаас аван байх бус уу! Аль вэ хөдөлье гэлцэн баахан хүн буу үүрч баруун уул өөд хэдэн хэсэг болон явцгаав.

	 

	 

	Гурав

	 

	Өнгөрсөн хавар ууланд хүмүүс хашаа барихаар явлаа. Тэд сууцтай, хоол ундтай, унаа хөсөгтэй олон хоногийн хугацаатай тохитой тухтай явсан юм.

	Хашаачид ууланд хэдэн сайхан хашаа барьжээ. Зарим газар өвөл машин явах зам ч засжээ. Ажлаа дууссаны дараа тэд ууланд хаягдсан аргал янгирын эвэр цуглуулах ажил хийлээ. Сум-нэгдлийн орон нутаг судлах музей үзмэрт зориулж энэхүү эврийг цуглуулахаас гадна янз бүрийн бэлэг чимэглэл, элдэв сонин хачин тоног төхөөрөмжид зориулан ашиглахад аргал янгирын эвэр нь маш үнэтэй тун сайхан бэлэн материал болжээ. Тэд ууланд ийм цуглуулга хийж яваад өтлөхийн туйлд хүрч хөр цасанд шигдчихээд яаж ч чадахгүй үхэх гэж байсан угалз олжээ. Тийм угалзыг хөр цаснаас гаргаад тавилаа ч гэсэн амьдрах эрхгүй болсон учир хашаачид түүнийг арга буюу музейдээ бэлэн чихмэл хийж ашиглахаар шийджээ. Ирвэс эрж явсан хэдэн залуу өеөдөж үхсэн янгирын тэх олжээ. Даргар сайхан эвэртээ хорин найман булдруутай ийм тэх олно гэдэг маш ховор, асар үнэтэй олз билээ.

	Эдний олсон амьд үнэт олзны нэг нь аргалын хурга байв. Тэд тэрхүү амьд хургаа лаазтай сүүнээсээ шингэлэн тэжээж байгаад уулнаас буцахдаа авч харилаа. Сум-нэгдлийн төв дээр авч ирсэн тэрхүү амьд эрдэнийг тэжээж тэтгэх үүрэг зоо-техникч Насанд оногдлоо. Насангийн олон хүүхдээс тэр хургыг хамгийн их шохоорхож, энхрийлэн үзсэн нь Ядмаа байлаа. Аргалын хурга анхандаа чонын бэлтрэг шиг хүүхэд багачуудын анхаарал татсан боловч төдхөн тэдэнд сонирхолгүй боллоо. Тийм учраас тэрхүү хургыг анхаарч тэтгэдэг ганц хүн нь Ядмаа байв.

	Ядмаа аавтайгаа хамтарч хургандаа хашаа барив. Сааж угждаг ямаатай болов. Тэжээх нарийн өвстэй ч болов. Эхгүй, тэжээвэр нялх амьтан бүрий хэн аятай харагдсан бүгдээс идэх уух юм горилон ханаж цадахаа мэдэхгүй зан гарган цүдгэр гэдэс гаргачхаад л явж байдаг шүү дээ. Аргалын энэ хурга яг тийм болов. Зуны сар шувтарч, намар болоход тэрхүү эр хурга аюулын хөөрхөн амьтан боллоо. Үс ноос нь ургаж, өнгө зүс орлоо. Хөл нь чийрэгжиж бие нь өсөж үргэмтгий хургамтгай зантай боллоо. Хонь хургатай нийлүүлэх гэтэл ер ижилдэж дасаж өгдөггүй. Зарим хүн түүнийг хараад, 

	— Өндөр уулын ян хадны амьтан гэдэг аргагүй л дээгүүр зантай, нэг л өөр санаатай, их л алс холыг харамтгай байдаг байна шүү. Сайн хашиж харж бай! гэв. Зарим хүн:

	— Ээ дээ, үүний нүд, санаа хоёр цаанаа л нэг биш дээ гэв.

	Аав, Ядмаа хүү хоёр, хүмүүсийн энэ үгэнд төдий л хачирхаж гайхсангүй. Тэр ч байтугай Ядмаа хургаа сүүлийн үед эрх дураар нь байлгах болжээ. Насан хүүдээ:

	— Миний хүү хургаа ингэж хамаагүй задгай байлгаж болохгүй. Хичээлдээ явахдаа заавал хашаад, эжий дүү нартаа сайн захиж явж бай гэвэл Ядмаа:

	— Энэ муу, хүний хуруу хөхөж өссөн цүрдээхэй хурга намайг орхиод хаачдаг юм гэхээр барахгүй, сүүлийн үед, — Ер нь энэ золигийн хурганы ашиг юу вэ? гэж ааваасаа байн байн шалан асуух нь хурганаасаа баахан уйдсан янзтай байхад нь, 

	— Их ашигтай шүү, миний хүү! Наадах чинь харахад харчгар боловч үнэн чанартаа бол жирийн нэгэн хурга биш. Алтан хурга мэдэв үү. Ямар ч хольцоогүй шижир алтан хурга! Ээ дээ, тун их үнэтэй эрдэнэ шүү? гэж хэлсэнд Ядмаа эцгийнхээ хэлсэн үгийн цаад утга санааг нь ойлголгүй нэг л их инээжээ. 

	Тэгэхэд эцэг нь:

	— Чи юуны ч духанд хүрэлгүй, юу ч мэдээгүй байж инээхийг урьдаа барих хэрэггүй шүү. Эх эцэг хүн, үр хүүхдэдээ ямар ч хэрэггүй, дэмий үг хэлэхгүй шүү! Миний хэлсэн үгийн учрыг одоо чи ойлгоогүй байна. Ойлгоогүй бол дэмий инээх хэрэггүй! Би чамд ямар их учир утгатай үг хэлснээ удахгүй үзүүлнэ шүү дээ. Аав нь багадаа нэг сонин кино үзсэн юм. Тэр киногоо аймгийн киноны газраар дамжуулж эрүүлж байгаад оллоо. Аймгаас удахгүй ирмэгц тэр киног бид бүгдээрээ үзнэ. Тэгсний дараа би яагаад энэ хургыг алтан хурга гэж нэрлэсний учрыг чи ёстой ойлгох болно. Тэгэхээр хэдхэн хоногийн дараа тэр киног үзэх хүртэл миний хүү инээхийг урьдаа барихын оронд хургаа сайн харж маллаж байж үзээрэй гэсэнд Ядмаа аавынхаа өмнө жигтэй эвгүй зан гаргасандаа үнэндээ сэтгэл нь зовжээ.

	 

	 

	Дөрөв

	 

	Удсангүй «Алтан эвэр» гэдэг кино гарна гэсэн зарлал сум нэгдлийн төвийн зарлалын самбар дээр гарчээ. Насан, эхнэр хүүхдүүдтэйгээ тэр киног үзлээ. Өнөө орой Насангийнх шиг олуулаа кинонд очсон ч айл алга.

	Насангийн хүү Ядмаагийн сэтгэлийг энэ кино ихэд хөдөлгөлөө. Аав нь аргалын хургыг алтан хурга гэж нэрлэсэн нь аргагүй учир утгатай үг байжээ. Аав маань зоотехникч болохоор миний тэжээж буй аргалын эр хургыг том болохоор монгол хоньтой нийлүүлээд энэ киноных шиг шинэ үүлдрийн хонь бий болгох гэж бодож байгаа юм байна. Аав маань ийм алсын юм бодож хэлж байхад би ёстой дэмий инээж байжээ. Аав эжий хүн, үр хүүхдэдээ хэрэг болохгүй үг хэзээ ч хэлдэггүй гэдэг ёстой үнэн юм даа. Аавдаа одоо би буруугаа хүлээх ёстой. Тэгэхдээ чухам яаж хүлээх вэ? Алтан хургаа сайн маллаж томоо гэгчийн сайхан хуц болтол маллаж өгвөл сая болох юм даа. Энэ өвөлдөө алтан хурга бидний гар дээр өвөлжинө. Ирэх хавраас хоньтой нийлүүлнэ. Хоньтой нийлүүлэх үед нь би хөдөө гарч маллаад намар сургуульдаа ирнэ. Түүний дараагийн хавар би дахиад хонь дээр очтол хоньчид түүнийг маллана. Тэг тэгсээр манай нэгдэл гоё сайхан хоньтой болох юм байна гэж боджээ. Ядмаа кино үзэж байхдаа ийм юм бодож байснаа бас «Үгүй ингэхэд алтан хурга маань хашаандаа орсон бил үү, үгүй бил үү?» гэж нэг бодов. Тэгснээ, «Энэ харанхуй шөнө тэр бид хоёр хаа холдож байлаа» хэмээн сэтгэлээ тайвшруулав. Түүгээр ч барахгүй аав нь:

	— Алтан хургаа хашсан биз? гэхэд

	— Хашсаан хашсан гэв.

	Кино төгсөх үед Ядмаагийн сэтгэл эргээд нэг л эвгүй болов. Тэр хамаг амьтны түрүүнд суга үсрэн гараад алга болов. Аав эжий, ах дүү нар нь ирэхэд Ядмаа хашаагаа түшин уйлаад зогсож байв.

	— Яав миний хүү?

	— Алтан хурга алга болжээ!..

	— За би чамд юу юу гэж хэлдэг байлаа. Тэр одоо гинжнээсээ мултарсан нохой мэт алга болох нь тэр! Тэр ууландаа гарч ижилдээ нийлж санаа амарч, чи түүнээс салж ясаа амрааж дээ. Ингэж урагшгүй зан гаргахыг нь мэдсэн бол юу ч гэж энэ сонин кино үзүүлэх гэж өчнөөн явдал болов доо!.. гэжээ. 

	Ядмаа тэр шөнө сэтгэл амар унтаж чадсангүй. Алтан хургаа алдаж түүний араас сэтгэл нэг талаар зовно. Аавыгаа хуурч гомдоож, өчнөөн сонин юм бодож сэдэж явахад түүнд нь саад болсондоо сэтгэл нь нөгөө талаар зовно. Алтан хурга нь сүүлийн үед нэг л этгээд зан ааштай болсон нь ингэх гээд л байж дээ гэж бодов. Алтан хурга нээрээ хачин ааштай болсон байжээ. Бүстэй хүүхдүүдийг хайр найргүй мөргөж унагана. Бүсгүй хүүхдээр тохуу тоглоом хийх гэнэ.

	Хонь хургыг чоно мэт жигшинэ. Ер нь түүний санаанд таарах юм ховор болжээ. Ямааны сүү ч дэмий, өвс тэжээл ч дэмий... энэ бүгд нь: «Ядмаа! Би ч явна даа! Уул ойрхон харагдаж байна. Ижил минь намайг дуудаж байна. Эжий минь л харин намайг таних бол уу даа! Чи намайг тэжээж тэтгэж өдий хүргэсэнд баярлалаа. Чи надад гомдох хэрэггүй! Чи миний хойноос намайг барих гэж яваад ч дэмий шүү!..» гэж сануулаад байсан хэрэг санжээ.

	 

	 

	Тав

	 

	Ядмаагийн араас эрэлд гарсан хүмүүс байн байн гэрэл гаргаж, дуудаж хашхиралдан, буудаж чимээ ч өгнө. Тэгснээ зогсож, бууж, газрын зүрх судас чагнах мэт хэвтэж ч үзнэ. Гэвч ер таг чиг... Тэд ууланд туллаа. Уулын ам өөд өгсөн мөн л дуудаж, буудан, гал гэрлээ гарган явлаа. Цаст уулын өндөр таг цармын онгон зэрлэг амьтад, дороос өгсөн айсуй энэ хүмүүсийг харж байгаа бол юутай их гайхан хачирхаж байгаа бол доо! Цас лавсан орсоор... хуучин шинэ холимог цасанд унаа морь халтирч, унаж тусах боллоо.

	Хүмүүс даарч бээрэвч өгсөн зүтгэсээр уулын дунд бүсэд гарлаа.

	Үүр хаяарч... гэгээрэн... аажмаар үүр цайлаа. Цас зогслоо. Нэгэн аймшигт жалга өгслөө. Унаа морьд цуцаж аарцаг тулсан цасан дотор зүтгэн зүтгээд гарахгүй хамар сарталзуулж, чих хулмалзуулан, эзнээсээ өршөөл эрсэн гэм буруутай амьтад мэт зогсох боллоо. Жалгын эхэнд гарлаа. Бөгтөр нуруутай хүн мэт цасанд дарагдан бөхийсөн хайлаас харагдана. Хайлаас хөдлөн чичиргэнэнэ. Тэгснээ цасаа сэгсрэн нуруугаа өндийлгөх мэт өөдөө эгц болов. Бөөн цас усны хөөс шиг хөдлөн байснаас нуран уна унасаар дороос нь хар юм түгдгэнэн хөдөлсөөр өндийн босож ирсэн нь Ядмаа байв. Тэр энд ирж уулын модыг бөхийлгөн дээрээс нь лавсан орсон цасанд даруулан даарч хөрсөн ч зүйлгүй унтан хоножээ. Нүхэнд ичсэн амьтны өвөлжин амьсгалсан уур амьсгаа гадагш гарахдаа бумбайсан хөвсгөр цан хүүрэг болдог мэт цасанд даруулсан бут модны ёроолд эсэн мэнд хоносон хүүг олж эрэл хайгуулд гарсан хүмүүс баяр хөөр болов. Ядмааг олсон хүмүүс эрэлд яваа нөгөө нөхдөдөө хий буу тавин “бид энд байна” гэж дохио өгөв. Зэргээр буудсан бууны дуугаар хургаа дагуулсан бөөн аргал угалз тэдний дээрээс бараг бариад авахаар тулан орж ирснээ буцаад хажуугийн хадан байцас өөд авирахад:

	— Аав аа, алтан хурга тэр явна!.. Алтан хурга!.. гэж Ядмаа хашхиран гүйгээд таварцаглан ойчив. 

	Хургаа дагуулсан аргал угалз уул даваад алга боллоо.

	— Санаад явахаар үзэгдэх шиг болно гэдгээр миний хүүд алтан хурганаас нь өөр юм харагдахгүй байна уу! Энэ ууланд түг түмэн аргал угалз бий. Түүний хурга төл ийм алтан хурга бас олон бий. Түүний л ижил сүрэг яваа нь энэ шүү дээ! Бид энэ жил алтан хургаа олохоос өнгөрсөөн! Гэвч ян хадны догшин сүртэй энэ амьтны төрөх газар, үхэх газар хоёр нь нэг байдаг юм. Бид хойтон жил аргал хургалах үеэр тийм газар очиход нэг алтан хурга биш хэдэн ч алтан хурга барьж болно. Алтан хургыг энэ жил барьсан газраа, өдрөө хойтон ирэхэд бидний хэрэг үйлс заавал бүтнэ. Алтан хургаа эрсэн хүүгээ олсон хойно айх зовох ч юм алга. Одоо буцъя! 

	Эрэлд гарсан хүмүүс цуглалаа. Тэд саяын бөөн аргал угалз, хурга давсан хадан байцын оройд ганц ширхэг хурга зогсож байхыг харлаа. Тэр хурга ижлээ харахаасаа эднийг нэн сониучхан хараад байлаа.

	— Алтан хурга аа!

	— Алтан хурга аа!

	— Би энд ирээд байна! гээд Ядмаа өгсөн гүйх гэтэл тэр алтан хурга хад дамжин хэд үсчээд цааш нь алга боллоо.

	Тэр хурга эдний алдсан алтан хурга мөн байх аа даа. Ядмаа ч алтан хурга барихаас нааш санаа нь амрахгүй нь дээ! Гэвч алтан хурга баригдахаа л баригдана шүү дээ. Яагаад вэ гэвэл аргал угалз, янгир ямаа нь зөвхөн энэ уулын эзэн болохоос биш монголын уудам нутгийн эзэн биш шүү дээ. Монгол нутгийн нэг эзэн нь Ядмаа шүү дээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	 

	1

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	 

	2

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

